
Монгол Улсын Их Хурлын 2017 оны хаврын ээлжит чуулганы 
Төсвийн зарлагын хяналтын дэд хорооны 7 дугаар сарын 05-ны өдөр 
/Лхагва гараг/-ийн хуралдааны гар тэмдэглэл

Төсвийн зарлагын хяналтын дэд хорооны дарга З.Нарантуяа ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 9 гишүүнээс 5 гишүүн ирж, 55.6 хувийн ирцтэйгээр хуралдаан 14 цаг 48 минутад Төрийн ордны  “Их эзэн Чингис хаан” танхимд эхлэв. 


Чөлөөтэй: Ц.Даваасүрэн, Б.Наранхүү, Д.Тогтохсүрэн, Ч.Улаан.
Нэг. Монгол Улсын нэгдсэн төсвийн 2016 оны гүйцэтгэл, Засгийн газрын санхүүгийн нэгтгэсэн тайлан, “Монгол Улсын 2016 оны төсвийн гүйцэтгэлийг батлах тухай” Улсын Их Хурлын тогтоолын төсөл /Засгийн газар 2017.06.15-ны өдөр өргөн мэдүүлсэн, хоёр дахь хэлэлцүүлэг/

Хэлэлцэж буй асуудалтай холбогдуулан Сангийн сайд Б.Чойжилсүрэн, Сангийн яамны Төрийн сангийн газрын дарга С.Наранцогт, Монгол Улсын Ерөнхий аудиторын орлогч бөгөөд тэргүүлэх аудитор С.Оюунбилэг, Үндэсний аудитын газрын Гүйцэтгэлийн аудитын газрын захирал бөгөөд тэргүүлэх аудитор М.Давааням, мөн газрын менежер Л.Эрдэнэчулуун, ахлах аудитор Б.Саруул, Д.Гандолгор, Санхүүгийн аудитын газрын захирал бөгөөд тэргүүлэх аудитор Ц.Наранчимэг, мөн газрын менежер С.Оюунгэрэл, Я.Самбууням, Г.Гүнжидмаа нар оролцов. 
Хуралдаанд Төсвийн байнгын хорооны ажлын албаны ахлах зөвлөх Ц.Батбаатар, референт Г.Нарантуяа нар байлцав.
Хууль санаачлагчийн илтгэлийг Сангийн сайд Б.Чойжилсүрэн, аудитын дүгнэлтийг Монгол Улсын Ерөнхий аудиторын орлогч бөгөөд тэргүүлэх аудитор С.Оюунбилэг, Нийгмийн бодлого, боловсрол, соёл, шинжлэх ухааны байнгын хорооноос гаргасан санал, дүгнэлтийг Улсын Их Хурлын гишүүн Я.Санжмятав, Аюулгүй байдал, гадаад бодлого, Байгаль орчин, хүнс, хөдөө аж ахуй, Төрийн байгуулалт, Төсөв, Хууль зүй, Эдийн засгийн байнгын хороодоос гаргасан санал, дүгнэлтийг Төсвийн зарлагын хяналтын дэд хорооны дарга З.Нарантуяа нар танилцуулав. 
Мөн Төсвийн зарлагын хяналтын дэд хорооны дарга З.Нарантуяа “Монгол Улсын 2016 оны төсвийн гүйцэтгэлийг батлах тухай” Улсын Их Хурлын тогтоолын төслийг танилцуулав.

Улсын Их Хурлын гишүүн З.Нарантуяа ““Монгол Улсын 2016 оны төсвийн гүйцэтгэлийг батлах тухай” Улсын Их Хурлын тогтоол батлагдсантай холбогдуулан авах арга хэмжээний тухай” Улсын Их Хурлын тогтоолын төслийг боловсруулж, чуулганы нэгдсэн хуралдаанаар хэлэлцүүлэх нь зүйтэй гэсэн горимын санал гаргав. 

З.Нарантуяа: - Улсын Их Хурлын гишүүн З.Нарантуяагийн гаргасан, ““Монгол Улсын 2016 оны төсвийн гүйцэтгэлийг батлах тухай” Улсын Их Хурлын тогтоол батлагдсантай холбогдуулан авах арга хэмжээний тухай” Улсын Их Хурлын тогтоолын төслийг боловсруулж, чуулганы нэгдсэн хуралдаанаар хэлэлцүүлэх нь зүйтэй гэсэн горимын саналыг дэмжье гэсэн санал хураалт явуулъя. 

Зөвшөөрсөн:
  5

Татгалзсан: 

  0


Бүгд:


  5

100 хувийн саналаар санал дэмжигдлээ.

З.Нарантуяа: - “Монгол Улсын 2016 оны төсвийн гүйцэтгэлийг батлах тухай” Улсын Их Хурлын тогтоолын төслийг дэмжье гэсэн санал хураалт явуулъя. 

Зөвшөөрсөн:
  4

Татгалзсан: 

  1


Бүгд:


  5

80,0 хувийн саналаар санал дэмжигдлээ.

Дээрхи саналтай холбогдуулан Улсын Их Хурлын гишүүн Я.Санжмятав, З.Нарантуяа нар үг хэлэв.


Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд танилцуулахаар  тогтов.


Хуралдаан 27 минут үргэлжилж, 9 гишүүнээс 5 гишүүн ирж, 55.6 хувийн ирцтэйгээр 15 цаг 15 минутад өндөрлөв.

Тэмдэглэлтэй танилцсан:


ТӨСВИЙН ЗАРЛАГЫН ХЯНАЛТЫН

ДЭД ХОРООНЫ ДАРГА                                                             З.НАРАНТУЯА

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                                 Д.УЯНГА

УЛСЫН ИХ ХУРЛЫН 2017 ОНЫ ХАВРЫН ЭЭЛЖИТ ЧУУЛГАНЫ 
ТӨСВИЙН ЗАРЛАГЫН ХЯНАЛТЫН ДЭД ХОРООНЫ 
2017 ОНЫ 7 ДУГААР САРЫН 05-НЫ ӨДӨР /ЛХАГВА ГАРАГ/-ИЙН 
ХУРАЛДААНЫ ДЭЛГЭРЭНГҮЙ ТЭМДЭГЛЭЛ

З.Нарантуяа: - Өнөөдөр Зарлагын хяналтын дэд хорооны 2017 оны 7 сарын 05-ны өдрийн хуралдаанд эхэлж байгааг мэдэгдье. Ингээд эрхэм гишүүдийн энэ өдрийн амгаланг айлтгая. 
Өнөөдөр хуралдаанаар Монгол Улсын нэгдсэн төсвийн 2016 оны гүйцэтгэл, Засгийн газрын санхүүгийн нэгдсэн тайлан, “Монгол Улсын 2016 оны төсвийн гүйцэтгэлийг батлах тухай” Улсын Их Хурлын тогтоолын төслийн 2 дахь хэлэлцүүлгийг хийх ёстой. 
Хэлэлцэх асуудлаа батлах уу? Ирцээ хэлье 55,6 гэдэг нь, 9 гишүүнтэй 5 гишүүн ирсэн байгаа учраас ирц хүрсэн байна гэж үзлээ. Санал байхгүй бол хэлэлцэх асуудалдаа оръё. Монгол Улсын нэгдсэн төсвийн 2016 оны гүйцэтгэл, Засгийн газрын санхүүгийн нэгдсэн тайлан, “Монгол Улсын 2016 оны төсвийн гүйцэтгэлийг батлах тухай” Улсын Их Хурлын тогтоолын төслийг ажлын хэсэг танилцуулна. Энд Үндэсний аудитын газрынхан, Сангийн яам байгаа гэж ойлгож байна. Ямар хүмүүс байна вэ? Хуралдаанд ирсэн хүмүүсийнхээ, асуудлыг танилцуулахаар дэд хорооны хуралдаанд оролцож байгаа ажлын  хэсгийн нэрийг хэлье. 
Д.Хүрэлбаатар –Монгол Улсын ерөнхий аудитор байна уу? Байхгүй байна. Сангийн сайд Б.Чойжилсүрэн сайд байна. Б.Нямаа –Сангийн яамны төрийн нарийн бичгийн дарга байна уу? Сангийн яамнаас ямар хүмүүс байгаа вэ? С.Наранцогт –Сангийн яамны Төрийн сангийн газрын дарга, С.Оюунбилэг –Монгол Улсын Ерөнхий аудиторын орлогч бөгөөд тэргүүлэх аудитор, Ц.Наранчимэг –Үндэсний аудитын газрын Санхүүгийн аудитын газрын захирал бөгөөд тэргүүлэх аудитор, М.Давааням –Үндэсний аудитын газрын Гүйцэтгэлийн аудитын газрын захирал бөгөөд тэргүүлэх аудитор, С.Оюунгэрэл –Үндэсний аудитын газрын Санхүүгийн аудитын газрын менежер, Я.Самбууням –Үндэсний аудитын газрын Санхүүгийн аудитын газрын менежер, Г.Гүнжидмаа мөн газрын менежер, Л.Эрдэнэчулуун –Үндэсний аудитын газрын гүйцэтгэлийн аудитын менежер, Б.Саруул гүйцэтгэлийн аудитын ахлах аудитор, Д.Гандолгор гүйцэтгэлийн аудитын ахлах аудитор. Сангийн яамнаас 1 л хүн байгаа юм байна тийм ээ? 2 хүн байна. Сангийн сайд. Баярлалаа. 
Танилцуулгаа хэн хийх вэ? Сангийн сайд асуудлаа танилцуулъя. 

Б.Чойжилсүрэн: - Төсвийн зарлагын хяналтын дэд хорооны дарга, эрхэм гишүүд ээ, 
Монгол Улсын нэгдсэн төсвийн 2016 оны гүйцэтгэл болон Засгийн газрын санхүүгийн нэгтгэсэн тайланг хуулийн хугацаанд нягтлан аудит хийлгэж Монгол Улсын Их Хурлын 2017 оны ээлжит чуулганы нэгдсэн хуралдаан болон Байнгын хороодын хуралдаанд танилцуулсан билээ. 

2016 оны төсвийн гүйцэтгэлээр Монгол Улсын нэгдсэн төсвийн тэнцвэржүүлсэн орлого ба тусламжийн дүн 5 их наяд 838 тэрбум төгрөгт хүрч, 107.5 хувийн биелэлттэй, зарлага 9 их наяд 495,3 тэрбум төгрөгт хүрч 95,0 хувийн биелэлттэй гарч улмаар нэгдсэн төсвийн тэнцэл 3 их наяд 660,3 тэрбум төгрөгийн алдагдалтай, улсын төсвийн тэнцвэржүүлсэн орлого ба тусламжийн дүн 3 их наяд 894,4 тэрбум төгрөгт хүрч 109,2 хувийн биелэлттэй, улсын төсвийн зарлага 7 их наяд 394,2 тэрбум төгрөгт хүрч 95,4 хувийн биелэлттэй байна. 

Монгол Улсын төсвийн тэнцэл 3 их наяд 499,8 тэрбум төгрөгийн алдагдалтай гарсан байна. 

Дэд хорооны дарга, эрхэм гишүүд ээ, 

Та бүхэн 2016 оны төсвийн гүйцэтгэлийн үр дүнгийн тоон үзүүлэлтүүд болон бусад холбогдох тайлан, танилцуулга, аудитын болон Байнгын хороодын санал, дүгнэлтүүдтэй танилцаж Төсвийн тухай хуулийн дагуу “Монгол Улсын төсвийн гүйцэтгэлийг батлах тухай” Улсын Их Хурлын тогтоолын төслийг хамт хэлэлцэж өгнө үү. Анхаарал тавьсанд баярлалаа. 
З.Нарантуяа: - Одоо аудитын дүгнэлтийг Монгол Улсын Ерөнхий аудитор Д.Хүрэлбаатар байхгүй учраас орлогч дарга нь танилцуулна. 
С.Оюунбилэг: - Та бүхэнд энэ өдрийн мэнд хүргэе. Төрийн аудитын байгууллага Төрийн аудитын тухай хуулийн 15 дугаар зүйлийн 15.1.7 болон Төсвийн тухай хуулийн 8 дугаар зүйлийн 8.10.2 дахь заалтын дагуу Монгол Улсын 2016 оны нэгдсэн төсвийн гүйцэтгэл, Засгийн газрын 2016 оны санхүүгийн нэгтгэсэн тайланд аудит хийж тайланг холбогдох хуульд заасан хугацаанд Улсын Их Хуралд хүргүүлж Байнгын хороодоор хэлэлцүүллээ. 

Монгол Улсын нэгдсэн төсвийн гүйцэтгэл төлөвлөсөн зорилт шалгуур үзүүлэлтүүдийг хангаж үр нөлөөтэй байсан эсэх Засгийн газрын 2016 оны санхүүгийн нэгтгэсэн тайлан холбогдох хууль стандартын дагуу үнэн зөв илэрхийлэгдсэн байдалд аудит хийж дүгнэлт гарган дүнг Улсын Их Хурал болон Засгийн газар, төсвийн ерөнхийлөн захирагчид болон холбогдох бусад байгууллага хэрэглэгчдэд танилцуулахад аудитын зорилт чиглэгдсэн. 

Монгол Улсын 2016 оны нэгдсэн төсвийн гүйцэтгэлийн талаар, Монгол Улсын нэгдсэн төсвийн тэнцвэржүүлсэн орлогын гүйцэтгэл 2016 онд 5 их наяд 835 тэрбум төгрөгт хүрч, батлагдсан төсвөөс 7,5 хувь буюу 405,9 тэрбум төгрөгөөр давж биелсэн байна. 

Монгол Улсын нэгдсэн төсвийн нийт зарлага бас цэвэр зээлийн дүн 2016 онд 9 их наяд 495,3 тэрбум төгрөгт хүрч батлагдсан төсвөөс 5 хувь буюу 496,8 тэрбум төгрөгөөр дутуу зарцуулагдсан байна. 

Монгол Улс 2016 оны нэгдсэн төсвийн тэнцвэржүүлсэн тэнцэл гүйцэтгэлээр 3 их наяд 660,3 тэрбум төгрөгийн алдагдалтай гарч төлөвлөснөөс 902,7 тэрбум төгрөгөөр буурсан байна. 
Монгол Улсын 2016 оны нэгдсэн төсвийн нийт алдагдал дотоодын нийт бүтээгдэхүүний 15,3 хувьтай тэнцэж алдагдлыг санхүүжүүлсэн өрийн өсөлттэй холбоотойгоор хүүгийн зардал 986,1 тэрбум төгрөгт хүрч нийт зарлагын 10,4 хувьтай тэнцэж байгаа нь Монгол Улсын төсөвт өрийн дарамт үүсэж, төлбөрийн чадваргүй болох эрсдэл бий болон өрийг өрөөр барагдуулах нөхцөл байдалд хүрсэн байна. 

Төсвийн тухай хуульд заасан аргачлалын дагуу тооцоход Засгийн газрын нийт өр 2016 онд 22 их наяд 282,2 тэрбум, түүний өнөөгийн үнэ цэнээр тооцсон дүн 18 их наяд 861 тэрбум төгрөг байна. Өнөөгийн үнэ цэнээр илэрхийлсэн өрийн хэмжээ дотоодын нийт бүтээгдэхүүний 79 хувьтай тэнцэж байна. 

Засгийн газрын өр өмнөх оноос 7 их наяд 964,2 тэрбум төгрөгөөр өссөний дотор гадаадын зээлийн үлдэгдэл 31,3 хувь, дотоод үнэт цаасны үлдэгдэл 24,6 хувь, гадаад үнэт цаасны үлдэгдэл 24,1 хувь, Засгийн газрын өрийн баталгаа 15,5 хувь, бусад өр 4,5 хувийг тус тус эзэлж байна. 

Гадаад өрийн төгрөгөөр илэрхийлсэн хэмжээ төгрөгийн ханшийн сулралаас шалтгаалж 2 их наяд 975,8 тэрбум төгрөгөөр нэмэгдэж бүртгэгдсэн байна. Сүүлийн жилүүдэд Монгол Улсын нэгдсэн төсвийн тэнцвэржүүлсэн тэнцлийн алдагдал өндөр байгаа нь улсын өрийг нэмэгдүүлж цаашид нийт төсөв өрийн дарамтад орж төлбөрийн чадваргүй болох магадлал өндөр байгаа тул санхүү, эдийн засгийн цогц дорвитой арга хэмжээг авах шаардлагатай байна. 

Улсын төсвийн хөрөнгө оруулалтаар 2016 онд 5,1 их наяд төгрөгийн төсөвт өртөгтэй 816 төсөл арга хэмжээнд 1,4 их наяд төгрөгийн санхүүжилт олгохоор баталж гүйцэтгэл 1,2 их наяд төгрөг буюу 90,5 хувьтай байна. Нийт 2,8 их наяд төгрөгийн төсөвт өртөгтэй 637 төсөл арга хэмжээг хэрэгжүүлж дуусгахаар төлөвлөсөн 564 төсөл арга хэмжээ хугацаандаа хэрэгжиж 217,1 тэрбум төгрөгийн төсөвтэй 57 арга хэмжээний хэрэгжилт дутуу байна. 

33,2 тэрбум төгрөгийн төсөвтэй 16 төсөл арга хэмжээний бэлтгэл ажил хангалтгүй хийгдсэнээс хэрэгжээгүй байна. 

З.Нарантуяа: - Микрофоныг нь өгөөрэй. Хэд билээ 4 номерын микрофон. 
С.Оюунбилэг: - Төсвийн ерөнхийлөн захирагчид хөрөнгө оруулалтын төслүүдийг эдийн засаг, нийгмийн хөгжүүлэх үндсэн чиглэл, хөрөнгө оруулалтын хөтөлбөртэй уялдуулалгүйгээр төсвийн хөрөнгийн зардлын хязгаараас хэтэрсэн, хуулийн шаардлага хангаагүй төсөл арга хэмжээг хэрэгжүүлэхээр төлөвлөсөн, хэрэгжилтэд тавих захиалагчийн хяналт үр нөлөөтэй зохион байгуулаагүй, дотоод хяналт хангалтгүй байгаагаас улсын төсвийн хөрөнгө оруулалтын хэрэгжилт хангалтгүй байна гэж дүгнэлээ. 
Засгийн газрын 2016 оны санхүүгийн нэгтгэсэн тайлангийн талаар аудитын хамрах хүрээний хувьд Засгийн газрын 2016 оны санхүүгийн нэгтгэсэн тайланд 52 төсвийн ерөнхийлөн захирагч, 23 төвлөрүүлэн захирагч, 4952 төсвийн байгууллага, төрийн сан, 18 Засгийн газрын тусгай сан, 375 төрийн болон орон нутгийн өмчит хуулийн этгээд, 1100 төсөл хөтөлбөр, 52 хөрөнгө оруулалтын болон бусад зардал нийт 6572 санхүүгийн тайланг хамруулсан. 

Аудитаар Засгийн газрын санхүүгийн нэгтгэсэн тайлан материаллаг хэмжээний алдаатай илэрхийлэгдээгүй гэсэн үндэслэлтэй баталгаа олж авахын тулд санхүүгийн нэгтгэсэн тайланг бэлтгэхэд баримталсан бодлого зарчмыг үнэлж санхүүгийн тайлангийн батламж мэдэгдлийг үндсэн шалгуур болгон төрийн аудитын арга зүйн дагуу шалгаж дүгнэлт өглөө. 

Төрийн аудитын тухай хуулийн 15 дугаар зүйлийн 15.1.7 дахь заалтын дагуу Монгол Улсын Ерөнхий аудитор бүрэн эрхийнхээ хүрээнд Монгол Улсын Засгийн газрын 2016 оны санхүүгийн нэгтгэсэн тайланд хязгаарлалттай дүгнэлт өгсөн болно. 

Жил бүрийн санхүүгийн тайлангийн аудитаар гарч буй алдаа зөрчлийн хэмжээ буурахгүй, дахин давтагдаж байгаа нь төсвийн үр ашиггүй зарцуулагдах улс орны эдийн засагт хүндрэл учруулах зэрэг эрсдэлийг бий болгож байна. Иймд төсвийн сахилга хариуцлага хяналтыг сайжруулах зайлшгүй шаардлагатай байгааг тусгайлан толилуулж байна. Анхаарал хандуулсанд баярлалаа.

З.Нарантуяа: - Баярлалаа. Одоо тогтоолын төсөл танилцуулгатай холбогдуулж Нийгмийн бодлогын байнгын хорооноос ирүүлсэн санал, дүгнэлтийг Байнгын хорооны гишүүн, Улсын Их Хурлын гишүүн Я.Санжмятав танилцуулна. 
Я.Санжмятав: - Төсвийн зарлагын хяналтын дэд хорооны дарга, эрхэм гишүүд ээ, 
Монгол Улсын Засгийн газраас Улсын Их Хуралд 2017 оны 6 дугаар сарын 15-ны өдөр өргөн мэдүүлсэн Монгол Улсын нэгдсэн төсвийн 2016 оны гүйцэтгэл, Засгийн газрын санхүүгийн нэгдсэн тайлан болон “Монгол Улсын 2016 оны төсвийн гүйцэтгэлийг батлах тухай” Улсын Их Хурлын тогтоолын төслийн анхны хэлэлцүүлгийг Улсын Их Хурал 2017 оны 6 дугаар сарын 29-ний өдрийн нэгдсэн хуралдаанаараа хэлэлцэж төсвийг 2 дахь хэлэлцүүлэгт бэлтгүүлэхээр Байнгын хороодод шилжүүлсэн билээ. 

Нийгмийн бодлого, боловсрол, соёл, шинжлэх ухааны байнгын хороо дээрхи тогтоолын төслийн 2 дахь хэлэлцүүлгийг 2017 оны 7 дугаар сарын 05-ны өдрийн хуралдаанаараа хэлэлцэж шийдвэр гаргалаа. Байнгын хорооны хуралдаанаар дээрхи тогтоолын төслийг хэлэлцэх үеэр Улсын Их Хурлын гишүүн Б.Саранчимэг Халдварт өвчин судлалын үндэсний төвийн 3 дугаар шатлалын лабораторийн барилгын үлдэгдэл төсөв, Монгол Улсын 2018 оны улсын төсвийн төсөлд суусан эсэх тухай болон Хавдар судлалын үндэсний төсвийн өргөтгөлийг хэзээ ашиглалтад оруулах гэж байгаа талаар ажлын хэсгээс асууж хариулт авсан бөгөөд 2016 оны төсвийн гүйцэтгэлд хийсэн аудитаар алдаа зөрчил гаргасан төсвийн ерөнхийлөн захирагч нарт болон албан тушаалтанд холбогдох хуулийн дагуу хариуцлага тооцох хэрэгтэй гэсэн байна. 
Байнгын хорооны хуралдаанд оролцсон гишүүдийн олонхи Монгол Улсын нэгдсэн төсвийн 2016 оны гүйцэтгэл, Засгийн газрын санхүүгийн нэгдсэн тайлан болон “Монгол Улсын 2016 оны төсвийн гүйцэтгэлийн батлах тухай” Улсын Их Хурлын тогтоолын төслийг батлахыг дэмжиж, Байнгын хорооны санал, дүгнэлтийг Төсвийн зарлагын хяналтын дэд хороонд хүргүүлэхээр дэмжсэн болно. Анхаарал тавьсанд баярлалаа. 

З.Нарантуяа: - Баярлалаа. Одоо нэгдсэн төсвийн 2016 оны гүйцэтгэл Засгийн газрын санхүүгийн тайлантай холбогдуулж бусад Байнгын хорооноос ирүүлсэн санал, дүгнэлтүүдийг танилцуулъя. Эдийн засгийн байнгын хорооноос санал, дүгнэлт ирсэн байна. Аюулгүй байдал, гадаад бодлогын байнгын хорооны санал, дүгнэлт ирсэн байна. Төсвийн байнгын хорооны санал, дүгнэлт ирсэн байна. Та үүнийгээ унших юм уу үгүй юу? Зарчмын санал байхгүй юм чинь. Төрийн байгуулалтын байнгын хорооны санал ирсэн, Хууль зүйн байнгын хорооны санал ирсэн байна. Байгаль орчин, хүнс, хөдөө аж ахуйн байнгын хорооны саналууд ирсэн байна. 
Энэ саналууд дээр зарчмын, нийлүүлье. Зарчмын санал хураалгах ийм саналууд бол ирээгүй. Тийм учраас Байнгын хороодоос ирүүлсэн санал, дүгнэлтийг танилцууллаа гэж тооцъё. 

Энэ одоо хэлэлцэж байгаа тогтоол маань Улсын Их Хурлын тогтоолын заалт маань 2 заалттай тогтоол байгаа төсөл маань. 2016 оны төсвийн гүйцэтгэлийн тэнцвэржүүлсэн орлогын хэмжээг 3 их наяд 804 тэрбум 146 сая 300 мянган төгрөгөөр баталъя. 2 дугаар заалт нь болохоор Монгол Улсын 2016 оны төсвийн гүйцэтгэлийн зарлагын тэнцвэржүүлсэн орлогод нийцүүлэн зарлагын хэмжээг 7 их наяд 314 тэрбум 235 сая 500 мянган төгрөгөөр баталъя гэсэн ийм заалттай тогтоол байгаа. 
Энэ тогтоолын төсөлтэй холбогдуулж гишүүд санал хэлэх саналтай гишүүд байна уу? Байхгүй юу? Тэгвэл би нэг ийм санал байгаа. Түүнийгээ хэлье. 

Ерөнхийдөө энэ тайлантай холбогдуулж аудитын газар Аудитын хуулийн дагуу тайлангаа танилцуулгаа хийж байгаа тайлан гаргаж. Аудитын газрынханд хэлэхэд та бүхэн энэ хуульд заасны дагуу яг энэ төсвийн гүйцэтгэл дээр санхүүгийн нийцлийн гүйцэтгэлийн аудитууд хийх ёстой. Танай энэ тайлантай танилцсан. Ялангуяа өнөөдөр манай Зарлагын хяналтын дэд хороо энд ирж байгаа учраас төсвийн зарлага тал дээр нэлээн зарлагын гүйцэтгэл ямар байгаа дээр бодитой нарийвчилсан дүгнэлтүүд орж ирэх байх гэж найдаж байсан. 

Та бүхэн бол 2 зүйл дээр их анхаараад бусад зүйл дээр нь анхаараагүй байна. Тухайлбал энэ 2016 оны санхүүгийн нэгдсэн тайлангийн та нарын бичсэн танилцуулга дээр хөрөнгө маш их Засгийн газрын хөрөнгө нэмэгдсэн байна. Ялангуяа үндсэн хөрөнгө чинь 1 их наядаар нэмэгдсэн. Эргэлтийн хөрөнгө чинь 2,5 их наядаар. Авлага чинь маш их өндөр байна. Хөрөнгийн бүтцийн 15 хувийг авлага, дахиад авлагыг нэмэгдүүлсэн. Энэ чинь 18 орчим хувь руу болох гэж байна. 

Тэгээд та нар зүгээр тэдээр өссөн байна, тэдээр нэмэгдсэн байна гэж хэлж байгаа болохоос яагаад энэ эргэлтийн хөрөнгө ингэж их нэмэгдсэн бэ, яагаад үндсэн хөрөнгө ингэж их нэмэгдсэн бэ, ямар төсвийн захирагч нарын багцын энэ авлага юу нь хөрөнгийн дүн нь ингээд өсөөд байна, зарлага хоёр нь өсөөд байна вэ гэдэг дээр ерөөсөө дүгнэлт хийгээгүй байна. 
Тийм учраас би ийм саналтай байна. Зарлагын хяналтын дэд хорооноос энэ тогтоолтой уялдуулаад хуулийн 26.7-д заасны дагуу Төсвийн гүйцэтгэл батлагдсантай холбогдуулан авах арга хэмжээний тухай” Улсын Их Хурлын тогтоолын төсөл боловсруулж нэгдсэн чуулганаар хэлэлцүүлье гэсэн саналтай байгаа юм. 
Энэ дотроо юуг оруулмаар байна вэ гэхээр та нар зөвхөн сайн хөтөлбөр, төсвийн гадуур бичигдсэн өр, концессын төлбөрүүд гээд нийтдээ 1 их наяд 180 тэрбумаар зарлага хэтэрсэн тухай л ганцхан бичсэн байгаа. Тэр чинь бол тусдаа яригдаад явж байгаа. Хөрөнгө оруулалтын зардлын талаар тусгай танилцуулга хийсэн байгаа. Тэгэхээр одоо та нар Засгийн газрын 2016 оны санхүүгийн нэгдсэн тайлангаар нийт хөрөнгийн хэмжээ 31,2 их наяд болж 4 хувиар нэмэгдсэн байгаа. 4,4 хувиар. Тэр дотроо богино хугацаатай хөрөнгө оруулалт 124,7 тэрбумаар нэмэгдсэн. 

Тэгэхээр энэ нэмэгдсэн дүнг эргэлтийн хөрөнгө чинь 2,6, үндсэн хөрөнгө чинь 1 их наяд. Үүний учир шалтгааныг олж эргэж тайлагна гэдэг даалгаврыг энэ юунд оруулмаар байна. Өчигдөр нэгдсэн чуулганы анхны хэлэлцүүлгийн үеэр аудитын газрын дарга энэ бүх зөрчил маш олон зөрчлүүд гарсан гэж ярьсан. Зөрчил болгоныг би 2 засаг дамжсан оны ажлын гүйцэтгэл ярьж байгаа учраас хугацаагаар нь ангилаад ялга гэсэн. Тэгэхээр бүх юм эзэнтэй баймаар байна. Ялангуяа тэр вексель дээр ярьж байгаа. Тэр векселийг чинь гаргасан Засгийн газрын Улсын Их Хурлын тогтоолууд байна лээ. 

Яг хэний үед гарч хэрэгжсэн векселиүд хэд байгаа юм бэ гээд тухайлбал би бүх тогтоолуудыг нь аваад үзсэн байгаа. Та нар ч гэсэн аваад үзээрэй. Тэгэхээр хариуцлагаа эзэнтэй ярина. 

2 дугаарт нийт авлага чинь 4,6 их наяд болоод өмнөх оноос 1,6 их наядаар буурсан ч гэсэн ялангуяа Сангийн сайд, Хүнс, хөдөө аж ахуйн сайд, Уул уурхай, хүнд үйлдвэрийн сайдуудын багц бол 300-529,5 тэрбум төгрөгөөр нэмэгдээд байгаа Сангийн сайдаа. Таны багц аягүй нэмэгдсэн байна лээ өмнөх. Яагаад энэ таны үед юм уу өмнөх Сангийн сайдын үед юм уу яагаад энэ багцууд чинь авлагын багцууд чинь төсвийн авлага чинь ийм их үр дүнгээр нэмэгдсэн юм бэ үүний шалтгааныг нь тодруулмаар байна. 
Би саналаа хэлээд дуусгая. Засгийн газрын богино хугацаатай өр төлбөрийн хэмжээ өмнөх оноос тодорхой хэмжээгээр буурсан ч гэсэн яг тайланд онд богино хугацаатай үнэт цаас бол 712,6 тэрбум төгрөгөөр нэмэгдсэн байгаа. Үүний шалтгааныг бас гаргамаар байна. Үнэхээр яг зайлшгүй Засгийн газар үнэт цаас гаргах шаардлагатай болоод гаргасан юм уу энэ юунд зарцуулагдсан эх үүсвэр вэ? Зөвшөөрөгдсөн эх үүсвэр юм уу? 

Төрийн сан дахь богино хугацаат өр төлбөрийн дүн маш их нэмэгдсэн байгаа. 429,2 тэрбум төгрөгөөр нэмэгдсэн. Үүнийг улсын төсвийн аль нь юм, орон нутгийн төсөв нь аль нь юм бүтцээр нь бас ангил. Нэгэнт энэ зөрчлүүдийг эзэн эзэнтэй нь ярих гэж байгаа юм чинь сайн гаргаж ирэх хэрэгтэй. 

Манай урт хугацаатай өр төлбөр бол өмнөх оноос 51,1 хувиар нэмэгдсэн. 21 их наяд болсон гээд дүгнэсэн. 7 их наядаар нэмэгдсэн. Үүнийгээ яг 2016 оны эхний хагас жилд сүүлийн хагас жилд хэд юм гэдгээ задалмаар байна. Ингээд шалтгаануудыг нь та нарыг гаргаж ирээд хэнд хамааралтай ямар арга хэмжээ авах ёстой гэдэг саналыг чинь оруулж ирэхээр Зарлагын хяналтын дэд хорооноос Их Хурлаас гарах тогтоолын төсөлд оруулаад баталъя гэсэн ийм санал байгаа. 

Би саналаа хэлээд дуусгая. Би бол цорын ганц гишүүн. Тийм учраас саналаа хэлэх энэ цаг дээрээ саналаа хэлнэ. Дээрээс нь орлого тал дээрээ та нар дараа дараагийн чуулган дээр оруулж ирэхдээ орлогынхоо хүснэгтийг ангил. 2016 оны төсвийн батлагдсан дүн гээд төлөвлөгөө гүйцэтгэл хоёрыг авадаа тодотгол хийсний дараах батлагдсан дүнгээр авч байгаа. Тодотгол хийхээс өмнөх ерөнхийдөө бас нэг багана нэмээд харьцуулчих. Тэгэх юм бол үнэхээр Засгийн газар сайн ажиллаад орлогоо давуулаад сайхан биелүүлсэн үү, эсхүл орлогоо тодотгол хийхдээ орлогоо буруу төлөвлөөд хорогдуулсан нь эргээд гараад ирсэн юм уу гэдэг чинь үнэн зөвөөрөө гараад ирнэ. 
Би бүтэц болгоноор нь гаргасан. Нөгөө нэг хүснэгтээ өгчих. Одоо маргалдаад яах вэ Сангийн сайдаа. Би үүн дээр ингээд хүснэгтээр нь харуулсан. Яг л ангилал бүрээрээ татвар бүрээрээ хорогдуулсан чинь эргээд төлөгдсөн. Тэгэхээр бүгдээрээ бодит тоон дээр ярья. Үүнийгээ та нар хүснэгтдээ нэмээд хийчих, харьцуулчих. Ийм санал байна. Тэгээд миний энэ саналыг гишүүд дэмжиж байвал Дэд хорооноос гарах дүгнэлт би бас энэ саналуудаа оруулна. Баярлалаа. 

Миний саяын хэлсэн саналуудаар Их Хурлаас нөгөө тусгай шаардлагатай бол хуулийн дагуу нэмэлт тогтоол гаргаж болно гэсэн эрх байна Зарлагын хяналтын. Түүнийхээ дагуу би нэг тогтоолын төсөл оруулаад маргааш, дахиж хуралдах уу эсхүл зарчмын хувьд үүнийг дэмжиж байна гээд найруулгаар нь та нар зөвшөөрөх үү? Хэд хэдэн авлага дээр байна. Богино хугацаатай өр төлбөр, үндсэн хөрөнгө, эргэлтийн хөрөнгийн задалж дандаа нэмснийг л яагаад нэмсэн түүнийг бууруул гэдэг юмыг өгөх гэж байгаа болж байна уу? Тэгвэл тогтоолын агуулгыг дэмжиж байна гэж бодоод, өөр би түрүүний уншсан юмнууд байгаа. 
Урт хугацаатай өр төлбөрийг оны эцэс оны эхний хагас жил сүүлийн хагас жилээр нь задалчих, төрийн сангийн богино хугацаат өр төлбөр маш их нэмэгдсэн. 429.2 тэрбум болсон байгаа. Улсын төсвийнх нь аль нь юм, орон нутгийнх нь аль юм түүнийг нь ялгаад яагаад гэдгээр нь тавьчих. Богино хугацаат өр төлбөр дээр 712,6 тэрбумаар Засгийн газрын үнэт цаас нэмэгдсэн шалтгаанаа тодруулаад энэ зайлшгүй байсан. Түүнийгээ үзчих. Нийт авлага ерөөсөө ерөнхийдөө буурсан 2015 оноос хойш авлагуудыг бууруулсан ч гэсэн авлага бол өөрөө манай зарлагын бүтцийн томоохон хувийг эзэлж байгаа учраас дахиад энэ жилдээ ялангуяа Сангийн сайд, Хүнс, хөдөө аж ахуйн сайд, Уул уурхай, Эрчим хүчний сайдын багцын төсвийн авлага их өсөөд байгаа учраас үүнийг шалтгаанаа тодруулаад шаардлагатай бол бууруул. Баярлалаа. 
4 заалттай, тэгье болж байна уу? Баярлалаа. Саяын дээр тэгвэл санал хураах уу? Энэ горимын саналыг дэмжиж байгаа гишүүд байвал саналаа өгнө үү. Санал хураалт. 

Баярлалаа гишүүдэд, тогтоолын төслийг анхны орж ирсэн тогтоолын төслийг дэмжиж байна гэдгээр бас санал хураалт тийм ээ? За. Санал хураалт. Болсон. Баярлалаа хуралдаанд оролцсон ажлын хэсгийнхэндээ баярлалаа. Нэг юмыг бүр цохож Зарлагын хяналтын дэд хорооноос сануулъя. Дараа дараагийн удаа Засгийн газрын санхүүгийн тайлан төсвийн гүйцэтгэлийг хэлэлцэхдээ яг ийм маягаар ажил хэрэгчээр явна шүү. 
Өчигдөр танай дарга телевиз дотор орж ирж суугаад 2-хон юмыг л ярьж байлаа. Яг үндсэн хийх ярих юмаа ярихгүй байна лээ. Сайн хөтөлбөр зөв байсан уу, буруу байсан уу энэ тэр бол танай даргад ерөөсөө ч хамаагүй асуудал. Энэ бол мөнгөний бодлогын хүрээнд хийгдсэн мөнгөний бодлого нь буруу болсон уу зөв болсон уу гэдэг нь тусдаа Монголбанкны үйл ажиллагаа тайлангаар яригдана. 
Өөрийнхөө л хийх ажлыг хийж байгаарай гэж даргадаа дамжуулаарай. Баярлалаа. Я.Санжмятав гишүүнд таны микрофон хэд вэ? Я.Санжмятав гишүүний микрофоныг өгье. 

Я.Санжмятав: - Би Төсвийн хяналтын дэд хорооны гишүүдэд одоо чуулган завсарлана. Гэсэн хэдий ч энэ төсвийн сахилгыг сайжруулах чиглэлээр Төсвийн хяналтын дэд хорооныхоо гишүүдийг хуваарилаад З.Нарантуяа даргаа тэгээд яамнууд агентлагууд зарим аймгууд руу бас нэг тодорхой хэмжээгээр бас нэг шалгалт үзлэг хийгээд зөвлөгөө өгөөд тэр гарсан зөрчил дутагдал сайн зүйлүүд байвал түүнийгээ үндэслээд 1, 2 сарын дараа ч байдаг юм уу сарын дараа чиглэл өгөх тийм шийдвэрийг одоо бас даргын хувьд хийвэл зүгээр байх гэж ингэж бодож байна. 
Би бас өмнө нь парламентад сууж байхад энэ манай Ч.Хүрэлбаатар манай дарга байсан. Төсвийн хяналтын дэд хорооны дарга. Ингэхдээ бид нар гишүүд очиж газар дээр нь бас үзэж байсан. Тэгэхээр бас зовлон жаргалыг мэддэг, үр дүнтэй газруудыг нь тодруулдаг хариуцлагагүй шиг байж байгаа хүмүүсийг алдагдал, дутагдал гаргахгүй бас урьдчилан сэргийлдэг нэг ийм арга хэмжээ байдаг. 

Тийм учраас би танай хуралд бас орж ирж байгаа нэг шалтгаан нь бол энэ чиглэлийн асуудлаар хурлаасаа шийдвэр гаргаад ажиллах юм бол бас зүгээр юм байна лээ. Тэгж өгөөч гэж хүсэх гэсэн юм гишүүний хувьд. 

З.Нарантуяа: - Санал бол маш зөв байгаа. Төсвийн байнгын хорооны даргатай бол бид нар ярьж байгаа. Ер нь Зарлагын хяналтын дэд хорооны ажлыг бол одоо ингээд нэг жил болсон учраас гүйцэтгэлүүд гараад ирнэ, цааш нь явуулна. Саяын хэлдэг хөдөө орон нутаг, төсвийн захирагч нарын үйл ажиллагаа дээр очиж сахилгажуулж төсөвт хэмнэлтийг үнэхээр бодитой гаргаж байна уу үгүй юу гэдэг дээр хяналт тавина. 

Дууны бичлэгээс буулгасан:

